
	9.- SAIOA

	· BEHARREZKO MATERIALA: Partaideko baloi bat (saskikoa bada hobe) eta baloi bigunago bat. (etxetik ekartzeko esan). 


	BEROKETA 

	 “Denak baten aurka” [10 min]


	  Jokalari bakoitza baloi banarekin, eremuan zehar boteka jardungo dira. Hasieran, 2-3 minutuz libre utziko diegu eremuan zehar jarduten. Ondoren, agindu batzuk ematen joango gara. Parte hartzaileek, boteak emateari utzi gabe saiatuko dira aginduak betetzen: bote arruntak esku banarekin, bote handiak esku banarekin, geroz eta bote txikiagoak baloiaren kontrola galdu gabe, aurrena eskubiarekin, ondoren ezkerrarekin. Lurrean eseri eta zutitu (boteak emateari utzi gabe), lurrean etzan behera begira, lurrean etzan gora begira, korrika poliki eta boteka, korrika azkar, makurtuta ibili eremuan zehar, atzeraka oinez ibiltzen eremuan zehar, atzeraka korrika eremuan zehar. Dauden tokian geldik, begiak itxita. Begiralearen txaloen erritmoa jarraitzen, poliki hasi eta bizkortzen joan. Ezker eskuin eskuak aldatzen. Bote bat gorputzaren atzeko aldetik hurrengoa aurretik. Botea eman eta hanka bat baloiaren gainetik pasa botea ematen duen bitartean. Boteka eta tarteka hanken artetik botea ematen. Boteka ari diren bitartean lagun batekin elkartu eta botatzeari utzi gabe “arri orri ar” jolasera jolastu, edo “pultsu txinatarrera” jolastu (eskuak eman eta elkarri behatz potoloa harrapatzera) baloiak boteka jarraitzen duen bitartean. 



	ATAL NAGUSIA

	 “Lapurren  jolasa”  [15 min]


	 Binaka jarriko gara. Bikoteko bat baloiarekin eta bestea baloi gabe. Baloirik ez duenak, baloia ukitzen saiatu behar du. Besteak, baloia babestu beharko du eta ezin du korrika ihes egin… dauden tokian bertan egon behar du eta gorputza erabiliz eta gorputza biratuz baloia babesten saiatu beharko da. 

 Binaka jarriko gara. Bakoitza baloi banarekin. Esku batekin baloia boteka dugun bitartean, bestearekin, aurkariari bere baloia ukitzen saiatu beharko gara. Bestearen baloia ukitzea lortzen duenarentzat puntu 1. Guztira 3 puntu lortzen dituenak irabaziko du binakako erronka eta beste bikote bat topatu beharko dute erronka errepikatzeko. 
 Minutu batzuk horrela jolastu eta ia denek, denen aurka jolastu dutenean. Eremu osoan zabaldu eta denak denen aurka arituko dira. Inori, bere baloia ukitzen badiote, baloia hartu eta eremutik atera beharko da. Horrela bakarra geratu arte. 


	“Baloi abiadura erronkak”  [10 min]


	· Binaka jarriko gara eremuaren alde batean. Bikotekide bat baloi gabe marraren gainean eta bestea bi metro aurrerago, baloiarekin. Begiralearen agindua entzutean, baloia duenak, bestaldera iritsi eta saskira (edo langara) bota beharko du baloia, bere bikoteak bera harrapatu aurretik. 
· Bakoitza bere baloiarekin, ia nor iristen den beste aldera bote gutxiago emanda. Txandaka egingo ditugu irteerak eta boteak altuan kontatzen joan gaitezke. 

· 3-4 ilara osatu eta alde batetik besterako erronkak egin ditzakegu. Korrikaldi bakoitzean irizpideak aldatuz. (baloia eskuinarekin eraman eta ezkerrarekin itzuli, aurreraka joan atzeraka itzuli eta antzerakoak)


	Atsedenaldia ura edateko [3-4 minutu]

	Saski-saski [15 min]


	  Talde osoa bitan banatu. Bata zelaiaren alde batean (kanasta edo atearen ondoan) eta besteak, beste aldean. Zapi-zapi jolasean bezala, zenbakiak banatu jokalarien artean. Begiralea erdian egongo da eta lurrean saskibaloiko bi baloi izango ditu. Zenbaki bat oihukatzean, zenbaki hori duten jokalariak korrika aterako dira, erdian dagoen baloietako bat hartu, beste alderaino joan, kanasta sartu (kanasta ez duzuenok, distantzia jakin batetik langari ematera edo halako moldaketak egin ditzakezue) eta begiralea dagoen puntura itzuli. Lortzen duen lehen taldearentzat puntua. 


	Lasaitze fasea  [5 min]



	 Borobilean jarriko gara. Hankak ondo zabalduta eta gure oinek ondoan ditugun kideen oinak ukitzen. Borobilaren barru aldera begira. Baloi bat emango diogu norbaiti eta helburua lagunen hanka artetik baloia sartzea izango da. Eskuarekin joz baloiari eta hankak ezin ditugu mugitu. Belaunak ezin dira tolestu hanken arteko tartea txikitzeko. Baloia altxatzen bada, eskuetan hartu, jaitsi eta berriz hasi. Norbaiti lehen aldiz baloia pasatzen bazaio, hortik aurrera esku bakarra erabili ahalko du jolasteko. Bigarren aldiz baloia gure hankartetik sartzen badigute, buelta eman eta atzera begira bi eskuekin jarraitu beharko dugu jolasten. Hirugarren baloia pasaz gero hankartetik, buelta emanda esku bakarrarekin jardun beharko da. Laugarren aldiz baloia pasatzen bazaigu hankartetik, kaleratuak izango gara. Kontua ez da baloia fuerte botatzea. (baloi bigunena erabili jolas honetarako)

